Íbúafundur í Végarði 14.04 2008, kl. 20
Mættir voru 24 fundarmenn.

1. Fundarsetning.

Gunnþórunn setti fund og tilkynnti um þá  breytingu á boðaðri dagskrá  að Fjölnir Torfason er ætlaði að hafa framsögu um Vatnajökulsþjóðgarð væri forfallaður.
2. Framkvæmdir á vegum Fljótsdalshrepps.

Gunnþórunn Ingólfsdóttir oddviti, sagði frá nokkrum fyrirhuguðum framkvæmdum á vegum sveitarfélagsins. Endurbæta á gistiaðstöðu fyrir gangnamenn í Fjallaskarði með því að setja þar niður vinnubúðaeiningar. 
Fljótsdalshreppur hefur keypt vinnubúðir af fyrirtækinu DSD í þeim tilgangi að bæta gistimöguleika í sveitinni Eitt af þeim húsum sem keypt voru verður flutt í sumar og sett niður sem íbúðarhús á jörð í sveitinni. Fljótsdalshreppur fær húsin afhent 1. júní n.k, Framtíðarstaðsetning annara húsa en íbúðarhússins , né það hvernig staðið verður að rekstri liggur ekki fyrir.

Unnið er að undirbúningi svo bjóða megi út ljósleiðarartengingar á bæi um miðbik sveitarinnar. 
Merkja á gönguleiðir í Ranaskóg og Strútsfoss og taka tjaldsvæði við Végarð í notkun.

Samningaviðræður eru í gangi við Vegagerð ríkisins um 4ja ára samning um endurbætur og uppbyggingu  á safn-og tengivegum í sveitarfélaginu.
Gunnþórun sagði stöðu  sveitarfélagsins ágæta og því svigrúm til framkvæmda á vegum þess.
3. Héraðsáætlanir Landgræðslu ríkisins

Guðrún Schmidt héraðsfulltrúi Landgræðslunnar á Austurlandi, kynnti og fór yfir markmið með gerð “ Héraðsáætlana” sem Landsgræðslan vinnur að um þessar mundir á hverju héraðssetri um land allt. Áætlun er unnin fyrir hvert sveitarfélag og síðan verður til sameiginleg áætlun fyrir hvert starfsvæði héraðssetra sem eru Múlasýslur , hér fyrir austan. Stefnt er að því að Héraðsáætlanirnar verði tilbúnar í haust.Óskar Landgræðslan eftir samstarfi við sveitarstjórnir og heimamenn. Gunnþórunn hefur verið tilnefnd sem tengiliður af hálfu sveitarstjórnar Fljótsdalshrepps. Guðrún sagði að ástand jarðvegs og gróðurs  í Fljótsdalshreppi væri nokkuð gott, en þó viðkvæmt. Nálægt 60 km2  lands í sveitarfélaginu flokkast sem melar og annað eins sem sendnir melar (ath. þessar tölur miðast ekki eingöngu við mörk sveitarfélgs heldur er öll jörðin Valþjófsstaður, Skriðuklaustur og Brattgerði). Helsta breyting á gróðurfari í Fljótsdal felst í skógrækt. Engar athugasemdir hafa voru gerðar af hálfu Landgræðslunar er land var tekið út  vegna landnýtingar fyrir gæðastýringu í sauðfjárrækt. Hætta er talin á auknu sandfoki á Vesturöræfum af völdum Hálslóns og minntist Guðrún á mikilvægi eftirlits með því og að mótvægisaðgerðum verði beitt verði sandfokið meira en áður.
5 bændur í Fljótsdal eru þátttakendur í verkefni Landgræðslunnar “ Bændur græða landið” þar sem bændur hafa m.a. fengið áburð til að bera á gróðurlítið land. Hvatti Guðrún til þess að fleiri bændur tækju þátt í verkefninu. Ekki er skilyrt að land í verkefninu sé girt af. Guðrún minntist á að sótt hefði verið um styrk til Landgræðslunnar til að varna landbroti við Kelduá. Hún benti einnig á fræðsluverkefni sem Landgræðslan býður upp á eins og “ Betra bú, fræðsla um beitarmál og fræðslu til barna m.a. í gegn um vinnuskóla.
Umræður og fyrirspurnir.

Í framhaldi af fyrirspurn frá Bergljótu Þórarinsdóttur  sem beint var til Guðrúnar um úttekt á beitarálagi kom fram það álit fundarmanna að of lítið væri gert úr gæsabeit sem væri mjög mikil á sumum svæðum, þannig að verulega sæi á þeim og umræðu í þjóðfélaginu væri að ósekju mjög einhliða beint að beitarnýtingu ferfætlinga.

4. Landbótasjóður Fljótsdalshrepps

Jóhann Þórhallsson formaður stjórnar Landbótasjóðs Fljótsdalshrepps, kynnti fyrirkomulag og starfsemi sjóðsins. Á árinu 2007 sem var fyrsta starfsár sjóðsins voru styrkt 5 landbótaverkefni í sveitinni. Hvatti Jóhann bændur til þess að sækja um styrk til landbótaverkefna en umsóknarfrestur vegna framkvæmda á árinu 2008 rennur út 23.apríl. Ráðstöfunarfé sjóðsins þetta ár er um 8,9 millj.en lífstími sjóðsins er áætlaður 17 ár. Jóhann greindi frá því að hlutverk Landbótasjóðs væri einnig að standa að landbótum i farvegi Jökulsár í Fljótsdal, neðan Ufsarlóns að frárennslisskurði Fljótsdalsstöðvar, þegar auskolun úr Ufsarlóni hefst sem verður væntanlega haustið 2009.
5. Deiliskipulag fyrir þjónustu-og menningarsvæði í Fljótsdal

Gunnþórunn kynnti deiliskipulagstillögu sem er í auglýsingu. Deiliskipulagið er fyrir menningar-og þjónustusvæði í Fljótsdal, í landi jarðanna Hamborgar, Skriðuklausturs og Valþjófsstaðar 1. Markmið skipulagins er að afmarka nokkrar lóðir á svæðinu vegna væntanlegrar uppbygginga s.s. lóð fyrir þjóðgarðsmiðstöð fyrir Vatnajökulsþjóðgarð á Skriðuklaustri  auk íbúðarhúsalóða, ennfremur að marka þeirri starfsemi sem fyrir er ákveðinn ramma. Tillagan er til sýnis á heimasíðu sveitarfélagsins www. fljotsdalur.is og í Végarði til 2. maí . Athugasemdafrestur er til og með 16. maí.
Umræður og fyrirspurnir.
Sigrún Ólafsdóttir og Anna Bryndís Tryggvadóttir spurðu um  hvort búið væri að finna vinnubúðum sem keyptar voru framtíðarstað og hvenær þær yrðu fluttar. Einnig hvort húsin yrðu auglýst til sölu eða leigu. Oddviti sagði ekki liggja fyrir hvert þær yrðu fluttar, en væntanlega þyrftu þær að víkja af núverandi stað á þessu eða næsta ári. Íbúðarhúsinu hefur þó verið ráðstafað og á að flytja það á nýjan stað í sumar. Varðandi framtíðarráðstöfun hinna húsanna væri allt opið í þeim efnum en sveitarstjórn vonaðist til að einhver íbúi í sveitinni sæi þarna tækifæri í ferðaþjónustu, tilgangur með kaupunum væri að efla þann þátt atvinnulífs í sveitinni. Aðeins hefði komið til tals að skoða hvort búðirnar  hentuðu til uppbyggingar í Laugarfelli en taldi Gunnþórunn frekar ólíklegt að svo sé.  Ekkert væri sem sagt ákveðið varðandi framhald mála, en verið að skoða möguleika á að koma á einhverjum rekstri í húsunum í sumar til bráðbirgða, skoða þarf með starfsleyfismál o.fl.
Eftir kaffihlé og góðar veitingar sem Klausturkaffi ehf. framreiddi var dagskrá framhaldið.

6. Starfsemi  Fljótsdalsstöðvar- Kárahnjúkavirkjun
Georg Pálsson stöðvarstjóri Fljótsdalsstöðvar kynnti starfsemi  frá því orkuvinnsla hófst , en raforkuvinnsla frá stöðinni sjálfri hófst formlega  01.11 2007. Ýmsir byrjunarörðuleikar voru svo útsláttur á álveri í Reyðarfirði með tilheyrandi straumleysi. Georg sýndi mynd frá 11. apríl þar sem orkuvinnsla Fljótsdalsstöðvar var umfram þarfir álversins, sökum bilunar í streng frá Nesjavallavirkjun.
Gæðavottun er viðhöfð í allri starfsemi stöðvarinnar og var stöðin vottuð skv. ISO-9001 & 14001 í desember 2007.
Starfsmenn Fljótsdalsstöðvar eru 12. Sumarvinna ungmenna er nú komin undir umsjón stöðvarinnar og í sumar verða 15. ungmenni í sumarvinnu og 2 leiðtogar þ.e. háskólanemar sem stjórna ungmennahópnum. 

Mötuneyti og ræsting stöðvarinnar var boðin út og í framhaldi af því að tekið var tilboði frá ISS á Íslandi og skrifað undir samning  til 4ja ára.
Sýningarstarfsemi í Végarði verður með svipuðu sniði í sumar og verið hefur, en nýjung er að bjóða upp á reglubundnar skoðunarferðir inn í stöðvarhúsið, en því verður stjórnað frá Upplýsingarmiðstöðinni í Végarði.

Georg sýndi yfirlit yfir mótvægisaðgerðir gegn uppblotnun lands vegna flutningar Jökulsár á Dal yfir í Fljótsdal og sagði þær yfirgripsmiklar og hefðu tekið lengri tíma en æskilegt hefði verið, tölverðu væri ólokið enn af því sem á að gera.

Dæla í landi Hamborgar sem ætlað er það hlutverk að halda niðri vatnsborði á lálendum nesjum gengur nú tímastýrð, auk vatnsborðsstýringar. Eðlilegt væri að fylgjast með hvernig stýringin gengur og bregðast við virki hún ekki eins og hún á að gera.

Landsvirkjun er í viðræðum við Vegagerðina um veghald þeirra vega sem byggðir hafa verið upp af LV á framkvæmdatíma Kárahnjúkavirkjunar. Nú liggur fyrir að Vegagerðin mun taka yfir veghald á Kárahjúkaleið en ekki komin niðurstaða varðandi veg að Kelduárlóni. LV hefur hnitsett og tekið saman mikið af upplýsingum um vegslóða á Fljótsdalsheiði.

Georg sagði að unnin hefði verið frágangsáætlun fyrir raskað land vegna framkvæmda í samstarfi LV, HAUST og Umhverfisstofnunar.

30. maí áætlar Landsvirkjun að vera með kynningardag fyrir sveitarstjórnir á svæðinu og þann 31. maí að bjóða íbúum í heimsókn í Fljótsdalsstöð.

Umræður og fyrirspurnir.
Georg svaraði fyrirspurn frá Þórarni Rögnvaldssyni um vatnsrennsli upp úr jöfnunarstrokk í Hólsufs, sagði að þar rynni upp t.d. þegar álver slær út. Mælitæki hefðu sýnt um 10 m háar vatnsstróka upp úr strokknum. Vigfús Friðriksson spurði  um rof í frárennslisskurði og hvort áætlað væri að að sá í bakka skurðarins, ennfremur um hvenær væri áætlað að vinnubúðir og annað dót væri farið úr Hvammseyri. Georg sagði að þegar hafi verið sáð í bakkana og sér vitanlega væru ekki áætlanir um frekari sáningu. Myndun bakka  væri innan þeirra marka sem áætlað hefði verið. Ekki væri ljóst hvenær allt verði horfið á braut úr Hvammseyri. Bergljót Þórarinsdóttur spurði um ruslahreinsun og sagði mikið rusl hafa fokið af vinnubúðasvæðum á framkvæmdatímanum. Gunnar Jónsson tók undir það og minntist sérstaklega á svæðið út frá Axarávinnubúðum. Gunnar sagði einnig að það þyrfti að skoða rof og landskemmdir eftir sauðfjárgirðingarframkvæmdirnar sl. haust.Georg sagði mikilvægt að ná utan um ruslavandamálið, en verktakar bæru þar nokkra ábyrgð.Gunnþórunn minnti á að sveitarfélagið vildi og ætti að hafa aðkomu að endanlegum frágangi á vinnubúðasvæðum/framkvæmdasvæðum og sagði mikilvægt að landeigendur og ábúendur væru einnig þar með í ráðum, hún spurði um hvernig lekavandmál úr göngunum þróuðust, en mikill leki væri t.d. í Melgrófarlæk og einnig hefði lekið rannsóknarhola á Valþjófsstaðahola. Georg benti á að skýrsla um frágang vinnusvæða hefði verið kynnt sveitarstjórnarmönnum/landeigendum í viðamikilli ferð á öll þau svæði sem skýrslan nær yfir. Gunnþórunn sagði að frágangsskýrslan liggi ekki fyirr í endanlegri mynd hjá sveitarstjórn, einungis fyrstu drög hefðu borist sveitarfélaginu. Vigfús vildi vita hvort eitthvað ætti að gera við lekanum í Melgrófarlæk sem væri svo mikill að honum hefði verið bent á að þetta væri góður virkjanamöguleiki. Georg sagði að svo virtist sem lekinn í rannsóknarholunni hefði stöðvast en sagðist ekki hafa frekari svör á þessari stundu varðandi aðra staði, né það hvort eitthvað yrði aðhafst gagnvart leka í Melgrófarlæk. Skúli Björn Gunnarsson spurði hvenær tengivirki á Hamborgarmelum yrði fjarlægt.Georg sagðist ekki hafa skýr svör við því en taldi að það yrði ekki fyrr en á næsta ári .Jóhann Þórhallsson spurði um rennsli í gegn um virkjunina og sagði að það skipti máli varðandi gefnar forsendur vatnsborðshækkunar Jökulsár. Georg sagði hámark í gegn um göngin 144 en að áætlað meðalrennsli verði 109. Vigfús taldi að það gætu skapast vandamál á nesjunum vegna hárrar vatnsstöðu á veturna og klakamyndunar og alls óviðunandi að dælt væri einungis á sumrin til að lækka vatnsstöðuna. Georg taldi að það þyrfti að afla reynslu við notkun dælustöðvarinnar. Þorvarður Ingimarsson spurði hvort mælanlegu hitastigsmunur væri á Hálslóni og frárennslisskurði. Georg sagðist ekki þessar tölur á hreinu, en taldi að  hitastig væri um 1°¨. Friðrik Ingólfsson sagði að mæling í frárennslisskurði fyrir stuttu hefði sýnt 0,5° við munna frárennslisganga. Gunnar spurði hvort mælt hefði verið hitastig í Jökulsá í Fljótsdal samanborið við Hálslón. Georg sagði frá því að hann hefði ekki þessar tölur á takteinum en hins vegar væru þær skráðar í gagnagrunn og aðgengilegar aftur í tímann. Gunnþórunn spurði um hvort lónhæð Hálslóns nú væri í samræmi við áætlanir. Georg svaraði því til að rekstur stöðvarinnar hefði hafist síðar en ráð var fyrir gert og því erfitt um samanburð við áætlun um annað uppstart.
7. Vatnajökulsþjóðgarður

Skúli Björn Gunnarsson kynnti ýmis atriði er varða stofnun Vatnajökulsþjóðgarð m.a. hvernig Svæðisráð Austursvæðis er skipað. Í ráðinu sitja Eiríkur Björn Björgvinsson formaður ráðsins og Björn Ármann Ólafsson varaformaður báðir fulltrúar Fljótsdalshéraðs. Magnhildur Björg Björnsdóttir er fulltrúi Fljótsdalshrepps í ráðinu. Skúli Björn situr þar fyrir Ferðamálasamtök Austurlands, Þórhallur Þorsteinsson fyrir Samtök útivistarfélaga og svo Skarphéðinn Þórisson fyrir Náttúruverndarsamtök Austurlands. Eitt helsta verkefni ráðsins verður að vinna verndaráætlun fyrir svæðið. Svæðisráðið hefur komið saman á um 14 fundi. Skúli Björn sagði ekki ljóst hver greiddi fundarkostnað og annan kostnað ráðsins.
Eftir því sem Umhverfisráðuneytið segir standa yfir viðræður við þá landeigendur sem land eiga innan þjóðgarðsmarka. Verið er að vinna reglugerð um formlega stofnun þjóðgarðsins og á hún að vera tilbúin í júní og fer þá í feril til kynningar og samráðs.

Eftir að Vatnajökulsþjóðgarður hefur verið formlega stofnaður hafa svæðisráðin 18 mánuði til gerðar verndaráætlunar.

Landvarðarstöður fyrir sumarið voru auglýstar í vetur og verður landvörður t.d. við Snæfelli í sumar.
Þórður Ólafsson hefur verið nýlega  ráðinn framkvæmdastjóri Vatnajökulsþjóðgarðs og mun hann starfa með og fyrir yfirstjórn þjóðgarðsins. Staða þjóðgarðsvarðar á Skriðuklaustri hefur verið auglýst og er umsóknarfrestur til mánaðarmóta, en áætlað er að þjóðgaðsvörðurinn hefji störf 1. júní.  Hönnunarsamkeppni var um útlit 4 þjóðgaðsmiðstöðva og er nú verið að vinna úr þeim hugmyndum sem bárust. Vonir standa til að skóflustunga verði tekin að þjóðgarðsmiðstöð að Skriðuklaustri í  haust og verði miðstöðin fullbúin næsta sumar. Stöðin verður opin allt árið og taldi Skúli að það myndu skapast einhver störf tengd rekstrinum og vissulega væri ástæða til að vænta þess að uppbygging og starfræksla þjóðgarðsmiðstöðvar á Skriðuklausturs yrði til góðs fyrir samfélagið. Miklu máli skipti þó hvernig tiltækist við gerð verndaráætlunar en í verndaráætlun er m.a. kveðið á um verndun,veiðar, beitarnýtingu og fl. sem snertir íbúa sveitarinnar. Skúli Björn stakk upp á að í sumar verði haldinn fundur  í Fljótsdal þar sem einhvörðungu verði fjallað um þjóðgarða út frá ýmsum hliðum

Umræður.

Vigfús sagði að sínu mati skipti höfuðmáli hvernig til tækist með gerð verndaráætlunar og nauðsynleg væri aðkoma heimamanna að henni.

Magnhildur sagði frá hollvinasamtökum Vatnajökulsþjóðgarðs og þau Skúli voru sammála um að þau kunni að eiga eftir að skipta sköpum við stofnun þjóðgarðsins.

Gunnþórunn tók undir hugmynd Skúla Björns um að halda þjóðgarðsfund í sumar.

Gunnþórunn þakkaði frummælendum og fundargestum góðan fund og sleit fundinum kl. 23.15  en bauð þeim fundarmönnum sem áhuga hefðu á að sitja áfram og  horfa á kvikmynd Vilhjálms Einarssonar frá Melarétt. Myndin er tekin 1984 eða 1985.
Þorvarður Ingimarsson og Gunnþórunn Ingólfsdóttir sáu um ritun fundargerðar.

